Коми Республикаса Юралысьӧс вежысь Александр Буров Коми Республикаса Веськӧдлан котыр нимсянь норасис «Монди СЛПК» ВАК-лӧн удж вылӧ

«Монди СЛПК» ВАК-кӧд вӧлі сёрнитчӧма, мый найӧ кутасны юӧртны Коми Республикаса Веськӧдлан котырлы сы йылысь, мый ведомствоувса тэчасъясын чинтӧны уджалысьяслысь лыдсӧ. Во заводитчӧмсянь «Монди вӧр компания» ИКК-ын уджалысьяслӧн лыдыс чиніс 300 мортысь унджык вылӧ. Та дырйи республикаса власьтъяс тӧдмалӧны та йылысь бӧрас нин. А сідзкӧ, 2011 воын Коми Республикаса Веськӧдлан котыр да предприятие костын кырымалӧм артмӧдчӧмсӧ лоис торкӧма. Компаниялы татшӧм политика нуӧдны оз позь», - висьталіс Коми Республикаса Юралысьӧс вежысь Александр Буров сӧвещание дырйи, кӧні участвуйтісны компанияӧс петкӧдлысьяс.

Та дырйи «Монди СЛПК» ВАК-са медыджыд директор Клаус Пеллер висьталіс, мый уджалысьясӧс уджысь мездӧмсӧ местаяс вылын сӧгласуйтӧны муниципалитетъясса юралысьяскӧд. Но сӧвещание вылӧ куим районысь локтӧм администрацияса юрнуӧдысьяс эз эскӧдны тайӧ юӧрсӧ.

Дінмуса Веськӧдлан котырлы эз кажитчыны «Монди СЛПК» ВАК-лӧн донъясыс. Торъя предприятиеяслысь вӧр ньӧбан донъясыс оз вештыны сылысь заптан донсӧ. 2013 восянь вӧр дасьтысьяскӧд контрактъясӧ компания кӧсйӧ пыртны индексация, кор содӧны ГСМ вылӧ донъяс, но экономистъяс серти, тайӧ мераясыс мытшӧдсӧ оз бырӧдны.

«Ті шуанныд, мый донъясыс артавсьӧны тендеръяслӧн помшуӧмъясысь, - пасйис А.Буров комбинатса йӧз дорӧ шыӧдчигӧн. - Такӧд тшӧтш, вӧр дасьтысьяс висьталӧны сы йылысь, мый налӧн абу инӧдыс участвуйтны тендеръяслӧн процедураын, да налы быть лоӧ примитны сійӧ условиеяссӧ, кутшӧмъясӧс индӧ «Монди СЛПК». Балансӧвӧй вӧр да чаг вылӧ татшӧм дон вӧсна киссьӧ вӧрса бизнес. Ме ог эскы, мый донсӧ урчитӧ рынок вылын спрос. Талун республикаын пӧшти став балансӧвӧй вӧрсӧ ньӧбӧ «Монди», та вӧсна вӧр дасьтысьяслӧн удж серпасыс абу ёна бур. Компанияса директоръяслӧн сӧвет вылын донъяс видлалӧм кузя комбинатса юрнуӧдысьяслӧн кӧсйысьӧмъясысь ми ог аддзӧй некутшӧм бур юӧр. Казьтышта, мый чуктӧс шедӧдӧм ради оз позь вунӧдны кывкутӧм да социальнӧй принципъяс йылысь, мый вылӧ подуласьӧмӧн уджалӧ мир пасьта бизнес».

А.Буров пасйис, мый вежсьӧны комбинатлӧн планъяс, мый кутасны этшаджык ньӧбны лыска вӧр: «Татшӧмтор пыртӧм вӧсна муниципалитетъясса вӧр предприятиеяслӧн положениеыс лёкмас, сы вӧсна мый Коми Республикаын унджыкыс лыска пӧрӧдаа пуяс. А сідзкӧ, вӧр дасьтысьяслӧн лыска вӧрыс лоӧ ковтӧмӧн».

Сӧвещаниелӧн кывкӧртӧдъяс серти «Монди СЛПК» ВАК дорӧ лӧсьӧдӧмаӧсь лӧсялана вӧзйӧмъяс. Таысь ӧтдор, Александр Буров тшӧктіс республикаса олӧмӧ пӧртысь власьт органъяслы пыр видзӧдны сы бӧрся, кыдзи  комбинатын да сы бердын предприятиеясын чинтӧны уджалысьяслысь лыдсӧ.

«Кутасны кӧ водзӧ тадзи жӧ пӧртсьыны олӧмӧ комбинатлӧн кӧсйысьӧмъясыс, республикаса Веськӧдлан котырлы ковмас примитны лӧсялана решениеяс», - тӧдчӧдіс Коми Республикаса Юралысьӧс вежысь.
